
Mukelenge Davidi udi wambila Mefibosheta meyi a luse
Davidi  wakambila  Mefibosheta  ne,  “Kutshinyi;  bulelela,

nenkufuile  luse  bualu  bua  Yonatana,  tatu  webe.”  Davidi
wakamba  bua  Mefibosheta  kabidi  ne,  “Yeye  neadie  bidia  ku
mesa anyi bu umue wa bana ba mukelenge.”     (2 Samuele 9:7:11)

Davidi wakaleja Mefibosheta luse bualu bua Yonatana.  Nzambi
mu buimpe buandi,  udi  mumanye mua kutufuila luse bualu bua
Mukelenge  Yesu  Kilisto.  “Bituatonda  mibi  yetu,  yeye  udi  wa
kueyemenyibua ne udi ne buakane bua kubuikidila mibi yetu ne
bua  kutulengesha  ku malu  mabi onso.” (1  Yone  1:9). “Kembua
midimu ya  mu  buakane  ituakenza  nkayetu,  kadi  bu mudi  luse
luandi wakatusungila.”            (Tito 3:5)

Nzambi udi ubikila bonso badi bitabuja Mukelenge Yesu bu
Musungidi wabo ne, “Bana banyi”

“Tangilayi  mushindu  wa  dinanga  diakatupa  Tatu  bua  tuetu
tubikidibue ne, Bana ba Nzambi; ne tudi nunku. Bua bualu ebu
ba  pa  buloba  kabena  batumanye,  bualu  bua  kabakamumanya”
(1 Yone  3:1). Muntu  yonso  udi  witabuja  Mukelenge  Yesu  bu
Musungidi ne Mukelenge udi mua kuamba ne, “Ne tudi nunku !”

Dibikila dia Mukelenge Yesu
“Tangila, ndi mudimanyike ku tshibi, ndi nkokelaku. Biumvua

muntu diyi dianyi, ne udi ungunzuluila tshibi, nembuele kudiye,
nendie nandi bidia, ne yeye neadie nanyi.”     (Buakabuluibua 3:20)

“Ngasa wa Mukelenge wetu Yesu Kilisto ikale nenu.”
(1 Tesalonike 5:28)

Mukelenge Davidi udi ufuila Mefibosheta luse 
(Tshifuanyikiji tshia luse lua Nzambi)

Bualu bua lufu lua tatu ne kaku ba Mefibosheta
“Yonatana,  muana  wa  Shaula,  wakadi  ne  muana  mulume,

wakadi  mulema.  Yeye  wakadi  ne  bidimu  bitanu  pakunvuabo
lumu  lua  Shaula  ne  Yonatana  ku  Yizelele;  mulami  wandi
wakamuambula ku lubese, wakanyema; pakadiye unyema nunku,
muana  wakadishinda,  nunku  wakalua  mulema.  Dina  diandi
diakadi  Mefibosheta”  (2  Samuele  4:4).  Lumu  lua  Shaula  ne
Yonatana ku Yizelele luakadi lua lufu luabo ku bianza bia Bena
Peleshete, bena lukuna ba Bena Isalele. 

Davidi  udi  musue  kuleja  badi  bashala  ba  mu  nzubu  wa
Shaula luse lua Nzambi

Shaula  wakateta  kushipa  Davidi,  kadi  Yonatana  wakadi
mulunda wandi, wakadi mua kumanyisha Davidi ku musangu ku
musangu ne kumusungila ku lufu. Kunyima kua tshikondo, Bena
Isalele  wakalomba  Davidi  bua  kuikala  mukelenge  wabo.
Pakadiye mujadikibue mu bukelenge buende, yeye wakela meji
bualu bua ba mu nzubu wa Shaula, ne bualu bua Yonatana.

“Davidi  wakakonka  ne,  Muntu  mukuabo  wa  mu  nzubu  wa
Shaula  udi  mushaleku  bua  meme  kumufuila  luse  bualu  bua
Yonatana,  anyi ?  Mupika  mukuabo  wa  mu  nzubu  wa  Shaula
wakadiku,  dina  diandi  Siba;  bakamubikila  kudi  Davidi;
mukelenge wakamuebeja ne, Wewe udi Siba, anyi ? Yeye waka-
mukudimuna ne, Muntu webe nyeye. Mukelenge wakamukonka
ne, Kakuena muntu mukuabo udi mushale mu nzubu wa Shaula
bua  meme kumufuila  luse  lua  Nzambi,  anyi ?  Siba  wakamua-
mbila mukelenge ne, Muana mukuabo wa Yonatana udi mushale,
yeye udi  mulema.  Mukelenge wakamuebeja ne,  Yeye udi kudi
kunyi ?  Siba  wakambila  mukelenge  ne,  Mona,  yeye  udi  mu
nzubu  wa  Maki,  muana  wa  Amiele,  mu  Lo-deba.  Pashishe

mukelenge  Davidi  wakatuma bantu  bakamuumusha  mu  nzubu
wa  Maki,  muana  wa  Amiele,  wa  mu  Lo-deba.  Mefibosheta,
muana wa Yonatana,  muana wa Shaula,  wakalua  kudi  Davidi,
wakatua mpala wandi panshi, wakamukukuila. Davidi wakamba
ne, Mefibosheta. Yeye wakamukudimuna diyi ne, Tangila muntu
webe !  Davidi wakamuambila ne, Kutshinyi; bulelela, nenkufuile
luse  bualu  bua  Yonatana,  tatu  webe;  nenkupingishile  buloba
buonso bua Shaula, kaku webe; wewe neudie bidia ku mesa anyi
matuku onso. Yeye wakamukukuila. Yeye wakakonka ne, Muntu
webe  udi  bu  nganyi  bua  wewe  udi  utangila  mbua  mufue  bu
meme ?”                                                                      (2 Samuele 9:1-8)

Davidi udi umvua bua Mefibosheta 
Muena mudimu mukuabo, muena mudimu wa mu nzubu wa

Shaula  wakambila  mukelenge  Davidi  bualu  bua  Mefibosheta,
muana wa Yonatana, wakadi mu Lo-deba. Lo-deba wakadi kule
kudi Davidi ne musoko wende Yelushalema. Dina ne, “Lo-deba,
didi  dituambila  bua  muaba  “kauyi ne  mpata  ya  mashinde”  -
kawakadi ne mashinde bua kudisha bimuna. Mefibosheta wakadi
munyemi ne muena dikenga.

Buonso buetu tuakadi bu Mefibosheta, kule kudi Nzambi
“Kakuena  muntu  udi  muakane,  nansha  umue.  Bonso  baka-

pambuka,  bakalua  ba  tshianana  bonso”  (Lomo  3:10,12).  Kadi
lumu luimpe ludi ne, Yesu udi Musungidi wa muntu yonso udi
umuitabuja.  Patuakadi  kule  kudi  Nzambi,  Nzambi  mu buimpe
buandi wakalongolola njila bua bantu balua kudiye mu buakane.
Mukelenge  Yesu  wakuluila  “bua  kufila  muoyo  wandi  bua
kupikula nawu bantu ba bungi” (Mako 10:45).  “Nunku kakuena
dipila mpindiewu kudi badi mu Kilisto Yesu.”              (Lomo 8:1)

Mefibosheta  wakadipuekesha  kumpala  kua  Davidi.  “Mukanda
wa Nzambi udi wamba ne, Nzambi udi upidia badi badisue, kadi
udi upa badi badipuekesha ngasa.”                                 (Yakobo 4:6)


